
ABSTRAK 

 

Tujuan kajian ini adalah untuk mengkaji sejauh mana kaedah pembelajaran Hukum 
Pengurusan Aksara memberi kesan terhadap prestasi murid dalam menjawab soalan 
aksara Cina bagi mata pelajaran Bahasa Cina berbanding dengan kaedah pembelajaran 
konvensional. Reka bentuk kajian ini adalah reka bentuk kuasi-eksperimen. Sampel 
kajian adalah terdiri daripada 34 orang murid tahun satu dari dua buah sekolah jenis 
kebangsaan Cina (SJKC) di daerah Kinta Selatan, negeri Perak. Sampel dibahagikan 
kepada dua kumpulan, iaitu 17 orang murid daripada kumpulan rawatan diajar dengan 
menggunakan kaedah pembelajaran Hukum Pengurusan Aksara dan 17 orang murid 
lagi daripada kumpulan kawalan diajar dengan menggunakan kaedah pembelajaran 
konvensional. Tempoh kajian yang dijalankan ialah selama 10 minggu. Kajian ini telah 
menggunakan ujian rintis, ujian pra, ujian pasca dan soal selidik sebagai instrumen. 
Daripada ujian pra dan ujian pasca yang dipungut, skor pencapaian bagi setiap murid 
dalam kumpulan dikira. Dengan skor yang diperolehi daripada soal selidik, skor min 
minat murid kumpulan rawatan dan kumpulan kawalan dikira. Data ujian pasca telah 
dianalisis dengan menggunakan ujian Mann-Whitney U. Ujian menunjukkan nilai U = 
86.500 dan nilai p = 0.045. Hasil ujian tersebut menunjukkan terdapat perbezaan yang 
signifikan antara skor min ujian pasca kumpulan rawatan dan kumpulan kawalan. 
Kesimpulannya, kaedah Hukum Pengurusan Aksara adalah berkesan berbanding 
kaedah konvensional. Berdasarkan data soal selidik, murid dalam kumpulan rawatan 
menerima baik pelaksanaan pembelajaran Hukum Pengurusan Aksara. Implikasi kajian 
menunjukkan bahawa penggunaan kaedah Hukum Pengurusan Aksara dalam 
pembelajaran literasi dapat meningkatkan skor pencapaian dan tahap minat murid 
dalam pembelajaran aksara Bahasa Cina. 

USING CHINESE CHARACTER MAKEN-LAW METHOD IN YEAR ONE 
CHINESE LITERACY LEARNING AND PUPIL’S INTEREST 

 

 

ABSTRACT 

 

The main aim of this research is to study the effect of Chinese literacy teaching using 
Chinese character-maken law learning method on pupils’ achievement in answering 
Chinese character questions. This research utilises the quasi-experimental design. The 
sample of this research is 34 pupils of Year One from two Chinese national schools in 
the District of Kinta, Perak. The sample is divided into two groups. Group A which 
consists of 17 pupils acts as the experimental group using Chinese character-maken law 
learning method while group B which is also consists of 17 pupils acts as the control 
group using conventional method of teaching. The duration of the research was 10 
weeks. The research instruments used are pilot study, pretest, posttest and questionnaire. 
The achievement score for each student in the groups is calculated from both the pretest 
and posttest. With the score obtained from the questionnaire, the mean score of the 
pupils' interest in the experimental group and the control group is also calculated. 
Posttest data was analyzed using the Mann-Whitney U test. The test showed value U = 
86.500 and value p = 0.045. The results showed that there was a significant difference 
mean score of posttest between the experimental group and control group. In conclusion, 
the Chinese character-maken law learning method is more effective than the 
conventional method. Based on the questionnaire data, most of the pupils who had been 
given the Chinese character-maken law learning approach welcomed it. The 
implications from this study show that use of the Chinese character-maken law learning 
method in literacy learning can improve pupil’s achievement and can attract pupils’ 
interest in Chinese character learning. 

PENGENALAN 

 

 

 

 

1.1 Pendahuluan 

 

Malaysia ialah sebuah negara yang terdiri daripada pelbagai kaum dan budaya serta 

rakyatnya yang menganuti agama masing-masing. Bahasa Cina ialah bahasa ibunda 

kaum Cina, tetapi ia juga dipelajari oleh kaum lain sebagai bahasa tambahan. Sejak 

tahun 2007, Kementerian Pendidikan Malaysia (KPM) telah membuat penyelarasan 

dalam kurikulum sekolah rendah kebangsaan, iaitu Bahasa Cina dijadikan salah satu 

bahasa elektif di sekolah kebangsaan. Pada Januari tahun 2007, didapati sebanyak 100 

buah sekolah kebangsaan telah menawarkan mata pelajaran Bahasa Cina sebagai 

pilihan elektif kepada murid. 

 

Pelan Pembangunan Pendidikan Malaysia (2013-2025) turut mendukung hasrat 

Falsafah Pendidikan Kebangsaan dalam membangunkan pendidikan secara seimbang 

sebagai asas pencapaian aspirasi setiap murid. Pelan Pembangunan Pendidikan 

Malaysia (PPPM) ini juga merujuk kepada sistem pendidikan berprestasi tinggi yang 

dicapai oleh negara-negara lain dalam mengenal pasti kemahiran khusus yang boleh 

diterapkan kepada murid-murid bagi membolehkan mereka menerajui pembangunan 

ekonomi global. 

 

Selaras landasan transformasi sistem pendidikan Malaysia, salah satu daripada 

enam ciri utama yang diperlukan oleh setiap murid ialah pengetahuan. Di peringkat 

yang paling asas, setiap kanak-kanak perlu menguasai kemahiran literasi dan numerasi 

sepenuhnya. Murid perlu menguasai kemahiran asas literasi bagi meningkatkan 

keupayaan membaca, menulis dan memahami perkataan. 

 

Tahun satu dan tahun dua adalah waktu keemasan untuk murid fokus terhadap 

kemahiran literasi. Kurikulum Standard Sekolah Rendah (KSSR) telah memberi 

penekanan kepada murid tahun satu dan tahun dua untuk mengenali perkataan dengan 

jumlah yang besar supaya dapat menguasai kemahiran membaca serta memupuk minat 

murid untuk membaca. Selain itu, mempelbagaikan bahan dan aktiviti pengajaran dan 

pembelajaran yang berpusatkan murid dalam membantu murid-murid menguasai 

pembelajaran dengan lebih berkesan. 

 

Dalam pelaksanaan Kurikulum Standard Sekolah Rendah (KSSR), “murid 

ditaksir secara berterusan untuk mengenalpasti tahap penguasaannya dalam sesuatu 

mata pelajaran serta membolehkan guru membuat tindakan susulan bagi 

mempertingkatkan pencapaian murid” (DSKP Bahasa Melayu SJKC Tahun Satu, Mei 

2015, ms.vii). 

 Kajian ini bertujuan untuk mengkaji kesan penggunaan kaedah Hukum 

Pengurusan Aksara (字理识字法) dalam pembelajaran literasi Bahasa Cina tahun satu 

berbanding dengan kaedah konvensional. Tambahan lagi, bertujuan untuk menentukan 

sejauh mana kaedah Hukum Pengurusan Aksara dapat memberi kesan terhadap 

pengetahuan aksara Cina dan minat murid tahun satu dalam pembelajaran aksara 

Bahasa Cina.  

 

 

1.2 Latar Belakang Kajian 

 

Bagi memenuhi dasar baharu Pelan Pembangunan Pendidikan Malaysia (PPPM) 2013-

2025, “Kurikulum Standard Sekolah Rendah (KSSR) yang dilaksanakan secara 

berperingkat mulai tahun 2011 telah disemak semula supaya kualiti kurikulum yang 

dilaksanakan di sekolah rendah setanding dengan standard antarabangsa” (DSKP 

Bahasa Melayu SJKC Tahun Satu, Mei 2015, ms.vii). 

 

Penggubalan Dokumen Standard Kurikulum dan Pentaksiran (DSKP) untuk 

mata pelajaran Bahasa Cina telah dijelmakan dalam KSSR. Pentaksiran rujukan 

standard digunakan untuk melihat kemajuan dan pencapaian prestasi seseorang, murid 

dinilai berdasarkan faktor “keupayaan, kebolehan bakat, kemahiran dan potensi diri”. 

“Pencapaian seseorang murid tidak dibandingkan dengan murid lain” (DSKP Bahasa 

Melayu SJKC Tahun Satu, Mei 2015, ms.16). 

 

Matlamat Dokumen Standard Kurikulum (DSK) Bahasa Cina sekolah rendah 

ialah murid perlu menguasai kemahiran asas bahasa, iaitu mendengar, bertutur, 

membaca dan menulis. DSK digubal bagi membolehkan murid berketerampilan dalam 

berbahasa untuk memperoleh ilmu pengetahuan, berfikir, berkomunikasi,  

menguruskan maklumat dan menulis serta memupuk sikap belajar yang positif. Nilai 

murni dan estetik serta semangat patriotik diberi penekanan dalam proses pembelajaran 

dan pemudahcaraan (PdPc) Bahasa Cina. 

 

Dokumen Standard Kurikulum (DSK) Bahasa Cina tahun 1 hingga tahun 6 telah 

menentukan kuantiti aksara atau perkataan yang perlu dikuasai oleh murid pada setiap 

tahun. Jadi, sebanyak 2500 aksara Cina perlu dikenali oleh setiap murid selepas enam 

tahun belajar di sekolah jenis kebangsaan Cina. 

 

Mengikut sukatan pelajaran Kurikulum Bersepadu Sekolah Rendah (KBSR), 

murid sekolah jenis kebangsaan Cina pada tahap satu (tahun 1 hingga tahun 3) perlu 

mengenali sebanyak 1296 aksara Cina. Manakala di bawah pelaksanaan KSSR, murid 

pada tahap satu perlu mengenali sebanyak 1526 aksara Cina. Peningkatan sebanyak 230 

aksara dalam Dokumen Standard Kurikulum Bahasa Cina tahun 1 hingga tahun 3 

berbanding dengan sukatan pelajaran KBSR. 

 

Salah satu prinsip dalam pengajaran dan pembelajaran aksara Bahasa Cina di 

bawah KSSR (2011) ialah murid dikehendaki “lebih banyak mengenal dan kurangkan 

menulis” (多识字，少写字).  Mengikut prinsip ini, bilangan aksara Cina yang perlu 

dikuasai oleh murid dalam setiap tahun pembelajaran perlu diperbanyakkan. Ini 

bermakna beban pembelajaran telah meningkat. Di samping itu, unsur keseronokan (趣

味语文) juga ditekankan dalam pembelajaran dan pemudahcaraan Bahasa Cina (2011). 

Membaca pula adalah inti untuk mempelajari Bahasa Cina. Kemahiran 

membaca adalah kunci untuk belajar Bahasa Cina dengan baik. Jika murid tidak dapat 

menguasai kemahiran membaca, mereka juga tidak akan dapat mencapai tahap 

mendengar, bertutur dan menulis yang dikehendaki (DSKP Bahasa Cina SJKC Tahun 

Satu, Jun 2016, ms.8). Mengenali aksara Cina pula adalah asas untuk kemahiran 

membaca (Zhang, 2009). DSKP Bahasa Cina SJKC Tahun Satu (Jun 2016, ms.8 ) 

menyatakan bahawa murid tahap satu perlu mengenali aksara Cina pada suatu kuantiti 

yang tertentu dengan secepat mungkin, barulah dapat memasuki peringkat kemahiran 

membaca dengan awal.  

 

Jika murid tidak dapat mengenali dan menghafal kuantiti aksara Cina yang 

mencukupi, akan mengakibatkan kesukaran dalam pembacaan dan penulisan Bahasa 

Cina pada masa hadapan (Fan, 2016). Tidak dapat dinafikan bahawa menguasai 

kemahiran literasi adalah asas untuk seseorang mempelajari Bahasa Cina. Didapati 

murid dapat belajar secara saintifik dan berkesan dengan penggunaan kaedah Hukum 

Pengurusan Aksara dalam pembelajaran literasi (Chen, 2015a). Malangnya, 

kekurangan kajian pengajaran dan pembelajaran yang berkaitan dengan penggunaan 

kaedah Hukum Pengurusan Aksara dalam pembelajaran literasi dijalankan di Malaysia. 

 

Oleh itu, kaedah Hukum Pengurusan Aksara dipilih sebagai subjek kajian atas 

dorongan daripada dapatan-dapatan positif tentang keberkesanan Hukum Pengurusan 

Aksara dalam pengajaran dan pembelajaran literasi di negara China. Hasil kajian-kajian 

yang lepas di negara China mendapati penggunaan kaedah Hukum Pengurusan Aksara 

dapat meningkatkan pengetahuan aksara Bahasa Cina murid dan perubahan sikap ke 

arah positif dalam pembelajaran literasi Bahasa Cina. Namun begitu, masih belum 



6 
 

berjumpa kajian tentang penggunaan kaedah Hukum Pengurusan Aksara dalam KSSR 

untuk membantu meningkatkan mutu pembelajaran aksara Bahasa Cina di Malaysia.   

 

 

1.3 Pernyataan Masalah 

 

Literasi merupakan asas dalam mempelajari Bahasa Cina. Aksara Cina (汉字) adalah 

tulisan ideografik, di mana setiap radikal bentuk membawa maksud tertentu. Setiap 

aksara juga mempunyai fonetik (pinyin), iaitu bunyi perkataan dan sistem tulisan 

tertentu. Xu (2003) mengatakan bahawa aksara Cina adalah tulisan ideografik yang 

sukar untuk menulis, mengenal dan menghafal. Menguasai aksara Cina adalah titik 

permulaan untuk mempelajari Bahasa Cina dan juga sebagai asas untuk mempelajari 

subjek lain di sekolah rendah. 

 

Mengikut objektif Standard Kurikulum Bahasa Cina Tahun Satu ialah murid 

harus mengenali 558 aksara dan menguasai penulisan 283 aksara dalam sistem tulisan 

yang betul selepas mengikuti pengajaran dan pembelajaran Standard Kurikulum 

Bahasa Cina Tahun Satu.  

 

Bagi murid berbangsa lain, Bahasa Cina dipelajari sebagai bahasa yang kedua 

atau ketiga. Tetapi, sebenarnya pengajaran dan pembelajaran Bahasa Cina di SJKC 

adalah pembelajaran yang menggunakan bahasa ibunda. Oleh itu, murid berbangsa lain 

yang belajar di SJKC biasanya menghadapi masalah dalam pembelajaran Bahasa Cina. 

Ini bukan sahaja masalah yang dihadapi oleh murid, malahan juga satu cabaran yang 

baru kepada guru yang mengajar.  

Menurut Yang (2013) menyatakan bahawa pembelajaran literasi berkait rapat 

dengan perkembangan murid dari segi kemahiran mendengar, bertutur, membaca dan 

menulis. Bahasa adalah asas untuk mempelajari subjek lain. Tetapi pembelajaran 

literasi pula adalah asas untuk belajar sesuatu bahasa. Secara tidak langsung, kelemahan 

murid untuk mengenali aksara Cina yang dipelajari telah menyebabkan mereka tidak 

dapat membaca teks dengan sebutan yang betul dan lancar. 

 

Kekangan menghafal aksara Cina juga menyebabkan murid tidak dapat menulis 

dengan baik. Pembelajaran aksara Cina sukar disebabkan murid perlu mengingati 

banyak perkataan, kesukaran menguasai bentuk yang sukar ditulis dan kesukaran 

membaca disebabkan fonetik yang berlainan (Xie, 2006). 

 

 Menurut Lee (2016), kajian yang lepas membuktikan bahawa penggunaan 

kaedah Hukum Pengurusan Aksara yang sesuai dalam pengajaran literasi dapat 

membantu murid mengatasi kesukaran dalam pembelajaran literasi serta mendapat 

hasil pembelajaran di luar jangkaan. Didapati literasi murid tahap satu meningkat, 

selepas setahun penggunaan kaedah Hukum Pengurusan Aksara dalam pengajaran dan 

pembelajaran literasi (Zhang, 2016b).  Zhang (2015b) menyatakan bahawa penggunaan 

kaedah Hukum Pengurusan Aksara pada tahap satu telah mencapai keberkesanan dalam 

pembelajaran serta merangsangkan minat murid. Tetapi kini, masih kekurangan kajian 

tersebut yang dijalankan di Malaysia dalam bidang Bahasa Cina. 

 

Tidak dapat dinafikan bahawa bukan semua murid dapat mengikuti kaedah 

pengajaran dan pembelajaran aksara Bahasa Cina yang digunakan pada masa kini 

dengan baik. Menurut Xie (2006), kekurangan literasi mengikut teks ialah isi 

kandungan teks yang tidak mengaitkan pengalaman atau konteks kehidupan harian 

kanak-kanak, jadi ia tidak dapat menarik minat murid dalam pembelajaran. Sebenarnya 

banyak faktor yang mendorong kepada ketidakupayaan pelajar menguasai aksara Cina 

dengan berkesan, antaranya ketidaksesuaian atau penggunaan satu kaedah sahaja dalam 

pengajaran menjadikan mata pelajaran tersebut tidak menarik. Justeru itu, kajian ini 

dijalankan untuk mengenal pasti kaedah pembelajaran lain yang berkesan serta dapat 

meningkatkan minat dan boleh disesuaikan dalam pembelajaran aksara Bahasa Cina. 

 

 

1.4 Objektif Kajian 

 

(a) Mengenal pasti kesan penggunaan kaedah Hukum Pengurusan Aksara dalam 

pembelajaran aksara Bahasa Cina tahun satu berbanding dengan penggunaan 

kaedah pembelajaran konvensional. 

 

(b) Menentukan tahap minat murid terhadap penggunaan kaedah Hukum 

Pengurusan Aksara dalam pembelajaran aksara Bahasa Cina tahun satu 

berbanding dengan kaedah pembelajaran konvensional. 

 

 

 

 

 

 



9 
 

1.5 Soalan Kajian 

 

Untuk mencapai objektif kajian, persoalan kajian yang perlu dijawab dalam kajian ini 

ialah: 

 

(a) Apakah kesan penggunaan kaedah Hukum Pengurusan Aksara kepada 

pembelajaran aksara Bahasa Cina tahun satu berbanding dengan kaedah 

konvensional? 

 

(b) Apakah kesan penggunaan kaedah Hukum Pengurusan Aksara ke atas minat 

murid terhadap pembelajaran aksara Bahasa Cina berbanding dengan kaedah 

konvensional? 

1.6 Hipotesis Kajian 

 

Berikut merupakan hipotesis kajian bagi menjawab soalan kajian kali ini dan seterusnya 

mencapai objekif  kajian yang dikehendaki. 

 

Ha1: Terdapat perbezaan yang signifikan dalam skor min ujian pasca antara 

kumpulan murid yang mengikuti kaedah Hukum Pengurusan Aksara 

dengan kaedah konvensional.  

 

Ha2: Terdapat perbezaan yang signifikan dalam skor min minat pasca antara 

kumpulan murid yang mengikuti kaedah Hukum Pengurusan Aksara 

dengan kaedah konvensional.  

1.7 Kerangka Konseptual Kajian 

 

Perbandingan 

 

Kaedah Hukum Pengurusan 

Aksara 

 Kaedah Konvensional 

 

Hasil Kajian 

 

Ujian    Soal Selidik 

 

Keberkesanan Kaedah 

Pembelajaran 

   Keminatan Murid 

 

Rajah 1.1. Konsep Rangka Kerja 

 

Pengkaji membuat perbandingan antara penggunaan kaedah pembelajaran Hukum 

Pengurusan Aksara dengan kaedah pembelajaran konvensional dalam pembelajaran 

aksara Bahasa Cina melalui reka bentuk kajian kuasi eksperimen. Hasil kajian ini 

adalah mengutamakan kaedah kuantitatif, iaitu melalui ujian dan soal selidik.  

1.8 Kepentingan Kajian 

 

Walaupun banyak kajian mengenai keberkesanan kaedah Hukum Pengurusan Aksara 

di negara China, namun penggunaanya di Malaysia masih belum begitu meluas. 

Dapatan kajian ini diharapkan dapat memberi maklumat tentang kesan perlaksanaan 

kaedah Hukum Pengurusan Aksara dalam pembelajaran literasi Bahasa Cina 

berbanding dengan kaedah konvensional serta dijadikan sebagai sumber rujukan 

kepada pihak-pihak yang tertentu. 

 

 

1.8.1 Guru 

 

Diharap penggunaan  kaedah Hukum Pengurusan Aksara dapat membantu guru dalam 

merancang dan mengubah suai kaedah pengajaran supaya dapat menarik minat dan 

membantu murid dalam pembelajaran literasi Bahasa Cina. Impaknya adalah dapat 

meningkatkan prestasi murid dalam Bahasa Cina. Hal ini memberi kepentingan kepada 

pihak sekolah, Jabatan Pendidikan Negeri dan Kementerian Pendidikan Malaysia 

(KPM) 

 

 

1.8.2 Bahagian Pembangunan Kurikulum 

 

Diharap dapatan kajian ini dapat membawa inovasi dalam pembelajaran dan 

pemudahcaraan (PdPc). Hal ini membantu pihak yang terbabit seperti Bahagian 

Pembangunan Kurikulum untuk meningkatkan kualiti pendidikan melalui 

pembangunan kurikulum yang relavan untuk peringkat sekolah rendah supaya 

pembelajaran menjadi lebih senang dan mudah difahami. 

 

 

1.8.3 Bahagian Buku Teks 

 

Dapatan kajian juga boleh dijadikan panduan kepada Bahagian Buku Teks dalam usaha 

menambahbaik kualiti penyuntingan isi kandungan buku teks supaya dapat 

menyediakan bahan pembelajaran dan kaedah belajar Bahasa Cina yang sesuai untuk 

murid. 

 

 

1.9 Batasan Kajian 

 

Pengkaji menggunakan dua kumpulan murid yang dipilih daripada dua buah sekolah 

jenis kebangsaan Cina di luar bandar yang berada pada tahap band 3. Buku teks Bahasa 

Cina SJKC Tahun Satu (semakan KSSR 2016) digunakan dalam kajian ini.  

 

  Batasan kedua dalam kajian ini ialah menggunakan kelas yang sedia ada di dua 

buah sekolah. Murid dalam kumpulan kawalan dan kumpulan rawatan tidak diperolehi 

melalui prosedur pilihan rawak.  

 

Batasan ketiga adalah sasaran kajian ini terhad kepada 34 orang murid 

berbangsa Cina tahun satu yang belajar di dua buah sekolah jenis kebangsaan Cina 

(SJKC). Kedua-dua buah sekolah ini berada di kawasan daerah Kinta Selatan, negeri 

Perak. 

 

Batasan keempat adalah hasil kajian mungkin dipengaruhi oleh faktor-faktor 

seperti kesuntukan masa, latar belakang murid, suasana pembelajaran yang tidak selesa 

dan kekurangan kemudahan ICT dalam kelas.  Selain itu, tempoh masa antara ujian pra 

dengan ujian pasca yang singkat juga mungkin mempengaruhi keputusan hasil kajian 

di mana murid masih ingat soalan yang dijawab oleh mereka semasa ujian pra.  

 

Batasan kelima ialah kekurangan buku rujukan dan bahan pengajaran bagi 

pelaksanaan pembelajaran Hukum Pengurusan Aksara Bahasa Cina di Malaysia. 

Kebanyakan sumber rujukan diperolehi daripada negara China. 

 

 

1.10 Definisi Operasional 

 

(a) Pengertian Literasi 

Maksud literasi ialah “kebolehan menulis dan membaca atau celik huruf” 

(Kamus Dewan Edisi Keempat). Jenner (2003) menyatakan bahawa literasi 

adalah penggunaan dan pemahaman sesuatu bahasa secara lisan, penulisan serta 

kemahiran membaca. 

 

(b) Kaedah Pembelajaran Hukum Pengurusan Aksara （Jia Guojun, 1996a） 

Mod literasi yang digunakan dalam pengajaran dan pembelajaran Hukum 

Pengurusan Aksara terbahagi kepada empat langkah, iaitu orientasi （定向）, 

pengajaran fonetik (教学字音), analisis pemproses kata（解析字理）dan 

analisis bentuk perkataan (分析字形). 

 

 

 

 

Instrumen yang akan digunakan oleh pengkaji melibatkan ujian pra dan 

ujian pasca bagi melihat skor min pencapaian murid keseluruhannya setelah 

melalui kaedah pembelajaran Hukum Pengurusan Aksara. Data yang diperolehi 

daripada markah ujian tersebut dianalisis dengan menggunakan SPSS 

(Statistical Package for Social Sciences). 

 

Keduanya, soal selidik diberikan kepada murid pada awal dan akhir 

proses pembelajaran bagi melihat sejauh mana kaedah pembelajaran Hukum 

Pengurusan Aksara menarik minat murid dalam pembelajaran literasi Bahasa 

Cina. Data yang diperolehi daripada soal selidik turut dianalisis dengan 

menggunakan SPSS. 

 

(c) Kaedah Pembelajaran Konvensional 

Pengkaji mendefinisikan kaedah pembelajaran konvensional yang digunakan 

dalam pengajaran dan pembelajaran literasi adalah mengikut pengaturan bahan 

pengajaran, iaitu literasi mengikut teks (随课文识字) dan teks khusus celik 

huruf （专门识字课文）. 

 

定向 解析字理 教学字音 分析字形 

Proses literasi mengikut teks terdiri daripada empat langkah, iaitu 

orientasi, pengajaran fonetik, menerangkan makna perkataan dalam konteks 

melalui pembacaan dan analisis bentuk perkataan dengan merujuk buku 

panduan guru. 

